
        
            
                
            
        

    
	Хатгин Ц. ДАМДИНСҮРЭН

	 

	МӨНХИЙН СЭРҮҮН ТУНГАЛАГ ДҮР

	 

	“ИНТЕРПРЕСС” хэвлэлийн газар Улаанбаатар хотноо 2001 онд эрхлэн хэвлүүлсэн “ЦЭНДИЙН ДАМДИНСҮРЭН : БҮРЭН ЗОХИОЛ (Гутгаар боть)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МӨНХИЙН СЭРҮҮН ТУНГАЛАГ ДҮР 

	“Болд хэрхэн хатаагдсан” гэдэг ном уншаагүй бичиг мэдэх тоотон, уг номын учир утга сонсоогүй хүн гэж манайханд ерөөс байхгүй. Тэр ч байтугай дэлхий дахины түмэн улсын хэл дээр хэвлэгдсэнийг шагшин хэлэлцдэг. 

	Би “Болд хэрхэн хатаагдсан” гэдэг гайхамшиг ном зохиосон коммунист баатар Николай Островскийн дурсгалд зориулсан нэг байшин-музейн байдалтай ноднин жил, Зөвлөлт Холбоот Улсад явсан завшаанаар танилцсан билээ. Байшин-музей Сочи хотын “Островскийн догол” гудамжнаа бий. Тэнд, Николай Островский эмчлүүлж, амьдарч, ажиллаж байжээ. Тус музей, одоо хорин жилдээ ажиллаж байгаа юм байна. Түүний эрхлэгч хамар монхор, нүд хөнхөр, үг хэл хурц, цовоо цангинуур дуутай буурал хүүхэн бол Николай Островскийн дүү юм билээ. Эрдэм шинжилгээний ахлах ажилтан Лазрова гэгч нь мөн тэр эрхэм зохиолчийн нарийн бичгийн дарга байсан хүн. 

	 

	* * *

	 

	Байшин-музейн оршил хэсэгт ард иргэний дайны үеийн байдлаас гадна Островский бол Лениний эв хамт залуучуудын гишүүдтэй ямагт цуг байж, нийгэм журамт эх орныхоо төлөө байлдаж, бүтээж явсан байдал, тэр хэдий хүнд өвчинд нэрвэгдсэн ч гэсэн жагсаалдаа эгэн орж, эв хамт дээд сургуулийн хоёр анги төгсгөсөн, утга зохиолын ажил хийснийг хоёр, гуравдугаар хэсэгт үзүүлжээ. Дөрөвдүгээр хэсэгт “Болд хэрхэн хатаагдсан”, “Шуурганаар төрөгсөд” зохиолын гар бичмэл зэрэг уран бүтээлийг нь танилцуулдаг. 

	Островскийн уран бүтээл манай одоо үед гэсэн тавдугаар хэсэгт, тэр дайчин зохиолчийн уран бүтээлийн залуус олныг хүмүүжүүлэх ач холбогдол, хүн ардын энхийн үйлсийн тухай Островскийн хэлсэн үг, бас хэвлэгдсэн зохиол, нэрд гарсан зохиолч нарын Островскийг дурсаж хэлсэн үгс бий юм байна. 

	Николай Островскийн амьдрал, уран бүтээлийн тухай байшин-музейн ажилтнуудын ярьсныг бид их л анхааран танилцсаны гадна түүний үгийг пянзанд буулгаж авсныг сонсоод сэтгэл гүнээ хөдөлсөн билээ. Саарал костюм, хүрэн шаахай өмссөн, нуруу өндөр, үс буурал, нүдэндээ шилтэй Михаил Михайлович гэдэг өвгөн, радио сонсгогчийг нямбай залгаж, бидэнд тэр үгсийг нь сонсгосон юм. 

	Баатар дайчин зохиолч Николай Островский бол нэн хурц тод үгтэй хүн байжээ. Түүний үгсийг сонсоход: 

	—... Корчагины... бага балчир наснаасаа өнөөдрийг хүртэл амьдран ирсэн хамаг явдал нь нүдний нь өмнө илхэн үзэгдэж, өөрийн хорин дөрвөн насыг ашигтай өнгөрөөв үү, ашиггүй өнгөрөөв үү? гэж... хэн нэгнийг тэгш үзэх шүүгчийн адил биеэ байцаахад тийм ч муу явж өнгөрөөгүй юм байна гэж санагдаж... ялангуяа... онц түгшүүрт чухал цагийг унтсаар байж хоцорсонгүй, харин засаг төрийн төлөө төмөр мэт хатуу зориг барьж байлдах тэмцэх хэрэгт зүтгэлцэж, хувьсгалын улаан тугт хэдэн дусал цусаа дусаасан нь их хэрэг мөн гэж бодогдов 

	гэх зэргээр “Болд хэрхэн хатаагдсан” гэдэг номын Корчагины хэсэгт гардаг зүйл санаанд ил бууж байв. Чухам тэр маань хэн бил ээ? гэвэл Николай Островский өөрөө шүү дээ гэж бодох тусам бахтай байлаа. 

	 

	“Их хэргийн төлөө тэмцэх явдалд сааргүй зүтгэх зүйтэй. Алсдаа ч тэр мэт байвал зохино. Бас хааяа тохиолдох гайхамшиг явдлыг санавал, хөлгүй болсон учир тэргэн дээр сууж яваа пулемётчин, дайсныг хиартал унагаж, дайсан этгээдийг цөс дэлбэртэл айлгах хүмүүс байдаг билээ. Тийм хатуу зоригтой, мэргэн хараатай нөхдөө харьяат хорооныхон нь үнэхээр хүндлэх бөгөөд бахархах хүмүүс нь болсон байдаг билээ” 

	 

	гэдэг үгс бас л ил тод санагдаж, тэдгээрийн нэг нь хэн бил ээ? Николай Островский юм шүү дээ! гэж өөрийн эрхгүй сэтгэлд ургах ажээ. 

	Николай Островский бол үнэхээр хатуужил тэсвэртэй, баатар их зоригтон, цэцэн мэргэн зохиолч билээ. 

	— Тэр хэдийгээр бие доройтож, нүдэн эс үзэх болсон боловч, уйтгар гуниг, бачим бөглүүг мартаж, би хэв янздаа уншиж бичиж байна гэж сэтгэн ядарсан гутарсан байдал түүнд огт байгаагүй гэж байшин-музейн ажилтан нар дурсан ярьцгаасан нь түмэн үнэн үг. 

	Николай Островский, Корчагины аз жаргалын тухай роман бичих, бас таван жилээс доошгүй суралцах гэж шийдэж байжээ. Тэр коммунист дайчин баатрын эдэлж байсан зэвсэг хэрэглэл, үзэг бэх, хувцас хунир, ор дэвсгэрийг үзэхэд түүний мөнхийн сэрүүн тунгалаг дүр нүдэнд тэр аяар буух ажээ. 

	— Хүний хамгийн их аз жаргал бол ард түмэндээ үнэнч зүтгэж, хэрэгтэй тустай юм бүтээх явдал мөн гэж Николай Островский яасан цэцэн мэргэн өгүүл ээ вэ? Тэр, энэ үүргээ нэр төртэй биелүүлжээ. Николай Островскийн гайхамшиг сайхан үлгэр дуурайл, зохиолынх нь утга агуулга, зөвлөлтийн үй олон залуусыг коммунизмын аугаа их үйлсэд зоригжуулж, улмаар бүх хүн төрөлхтний дэвшилт залуус, түүний дотор Монголын залуу үеийнхний эх орондоо нийгэм журам байгуулах болоод улс түмний энх тайван, найрамдлын ариун үйл хэрэгт чин үнэнч болгон хүмүүжүүлж байна. 

	 

	* * *

	 

	Николай Островский, “Болд хэрхэн хатаагдсан” гэдэг романаа хэвлэгдсэнийг 1932 оны 12 дугаар сард хүлээж аваад: 

	— Баярласнаа хэлэх үг олдохгүй байна. Номынхоо эхний энэ ботийг “Миний байнгын ээлжгүй гавшгай асрагч, түшиг тулгуур, халамжит харуул-ачит эжийдээ зориулав” гэж дурсгалын үг бичиж үлдээсэн юм гэдэг. Тэгээд бас: 

	— Дэлхий дээр хамгийн хүндтэй хүн бол эх хүмүүс байдаг. Бид эхдээ ямагт өртэй явдаг юм шүү гэж Николай Островский бичиж байжээ. 

	Ингэхлээр коммунист баатар, дайчин эр, их зохиолчийг төрүүлсэн Николай Островскийн эх юутай ачтай вэ! Зөвлөлтийн ажилч хичээнгүй, эрдэм боловсролт сая сая залуусыг төрүүлэн өсгөж бойжуулсан эхчүүд хүн төрөлхтний өмнө аугаа их гавьяатайяа!

	Хөдөлмөрч хүн ардын сайн сайхны гэрэлт цамхаг болсон нийгэм журам байгуулж, эв хамтыг зорьж яваа шинэ үеийг бойжуулж байгаа ертөнц дахины бүх эх хүмүүс одоо, ирээдүйд ямар их ачтай юм бэ!

	Островскийн баатарлаг жишээ, мөнхийн сэрүүн тунгалаг дүрийг санаж, эхийн ачийг хариулан, энхрий хайрт эх орныхоо хүчирхэг мандалтын төлөө оюун билиг, хүчин чадлаа зориулъя гэж аугаа их Октябрийн дөчин жилийн ойг даяар олны тэмдэглэж байгаа энэ үес сэтгэгдлийн хэдэн мөр бичсэн минь над нэн сайхан аа, уншигч олон ах дүүс минь. 

	1957

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


ЦЭНДИЙН ДАМДИНСҮРЭН “БҮРЭН ЗОХИОЛ” Гутгаар боть (2001) номын хэвлэн нийтлэлийн мэдээлэл

	 

	Оршил, тайлбар сэлт, ном зүй үйлдэж хэвлэлд бэлтгэсэн Д. ЦЭДЭВ

	 

	“ИНТЕРПРЕСС” хэвлэлийн газар

	Улаанбаатар хот

	2001 он

	 

	Компьютерт эхийг бэлтгэсэн

	О. Мөнхтуяа, Л. Буд

	 

	Хавтасны дизайныг П. Даваа-Очир бэлтгэв.

	 

	Интерпресс хэвлэлийн газрын ерөнхий редактор Жалайр М. Баттөгс

